
					ఈ పుట అచ్చుదిద్దబడ్డది

నతిసత్త్వధనుఁడు ప్రహస్తుఁ డన్వాఁడు - చతురుండు రావణసైన్యపాలకుఁడు

ఖండేందుధరుచెలికానిసామంతు - భండనంబున మాణిభద్రుని నోర్చె;

దనుజవీరులు మహోదరమహాపార్శ్వు - లనువారు నతికాయుఁ డనువాఁడు దేవ!

బలిమి గైకొనిన దిక్పాలుర నైన - గెలుతురు రణమున గిట్టిన యపుడె;

యనిమిషకంటకు లైనబల్లిదులు - దనుజేశునకు లక్షతనయులు దేవ!

జ్ఞాతులతో బంధుసమితి లెక్కింప - ధాతకు నైనను దరముగా దధిప!750

యరయఁ గుబేరాదు లరిగాపు అన్న - విరచింపవచ్చునె? విభవంబు కొలఁది

నెత్తుట మెదడున నెట్టనఁ దనిసి - మత్తులై సంగరోన్మత్తులై చాల

నద టెక్కినట్టిమహాదైత్యవరులు - పదివేలకోటులు బలియు లుండుదురు;

వారిలావునఁ జేసి వసుమతీనాథ! - యారావణుఁడు గెల్చె నఖిలదిక్కులను”

అనవుడు రాఘవుం డతనితో ననియె - "విను విభీషణ! మున్ను విన్నాఁడ నేను;

మీయన్న యెంతయు మిక్కిలిబంటు - పాయక యాతని బలము నట్టిదయ

వాఁ డెంతవాఁడైన వచ్చి నాయెదుర - వాఁడిమి వాటింప వాఁ డెంతవాఁడు?

హరిహరబ్రహ్మాదు లాదిగాఁ గల్గు - సుర లడ్డగించినఁ జూర్ణంబు చేసి,

వానిఁ జంపుదు ని న్నవశ్యంబు లంకఁ - బూని యేలింతు నిమ్ముల దానవేశ!”

యనిన విభీషణుం డారాముఁ జూచి - వినయంబుతో మ్రొక్కి విభున కిట్లనియె.
760

"నీరావణుం డెంత? యీలంక యెంత? - శ్రీరామ! నీబాణశిఖి పర్వునపుడు

లంకకోటలు ద్రోసి లగ్గలు పట్టి - కిన్కతో నసురుల గిట్టినయపుడు

నాలావు చూడుము నరనాథచంద్ర! - కాలాగ్నిరుద్రునిగతిఁ బేర్చువాఁడ,"

ననవుడుఁ బతి వాని నాలింగనంబు ఘనముగాఁజేసి లక్ష్మణునకు ననియె.

“నీసముద్రమునీట నినజుండు నీవు - భూసురాశీర్వాదపుణ్యనాదములఁ




శ్రీరాముఁడు విభీషణునకు లంకాభిషేకము సేయుట


గట్టుము వేగ లంకారాజ్యమునకుఁ - బట్టంబు వానికిఁ బ్రతి విభీషణుని"

అని యానతిచ్చిన నతఁడును నతని - వననిధిజలములు వనచరు ల్దేర

నభిషేక మొనరించి యసురుల కెల్లఁ - బ్రభుఁడవు గమ్మని పట్టంబు గట్టి

తలపోయ నాచంద్రతారార్కముగను - సలలితంబుగ రామచంద్రునికీర్తి

యెంతకాలము గల్గు నిల విభీషణుఁడ!- యంతకాలంబు రాజ్యము సేయు" మనుచు
770

నార్చె వానరకోటి హర్షించి యంతఁ - బేర్చి రాఘవుఁడు విభీషణుఁ జూచి

"యీయబ్ధి దాఁటంగ నేయుపాయంబు - సేయుద” మనవుడుఁ జేతులు మొగిచి

"యీవార్ధిఁ గట్టక యింద్రాదులకును - దేవ! యెమ్మెయి దాఁటఁ దీరదు కాన

నిది గట్టుటకు నైన నినకులాధీశ! - పదిలంబుగా వార్ధిఁ బ్రార్థింపవలయు."

నని పల్కుచుండంగ నట దశగ్రీవు - ననుమతి శార్దూలుఁ డనుదూత వచ్చి,

"https://te.wikisource.org/w/index.php?title=పుట:Ranganatha_Ramayanamu.pdf/310&oldid=430436" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 30 జనవరి 2024న 22:42కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

